
Langsmed den verdskjende og forførande elva Rhinen, like ved grensa til Benelux-landa  ligg den gamle vesttyske hovudstaden Bonn. Byen som er kjent som Beethovens fødestad er med sine omlag 315000 innbyggjarar ingen stor by for tyske forhold, men har likevel utruleg mykje å by på. 

Rhinen er i seg sjølv ein attraksjon der han renn midt gjennom byen og fraktar båtar og turistskip opp og ned, døgnet rundt. Langs elva er det fine strender, uteplassar og parken „Rheinaue“. Dei siste åra har det til og med kome opp eit par strandbarar med sand, palmer, liggjestolar og alt som høyrer med. 

Midt inni byen, like ved jernbanestasjonen ligg det snart 200 år gamle universitetet som med sine 27000 studentar og omlag 90 ulike studietilbod blir rekna som eit av dei større universiteta i Tyskland. Det har med andre ord eit mangfaldig studietilbod og kan skilte med heile 15 % utanlandske studentar. Studentar som kjem frå alle kantar av verda. 

Nokre av institutta ligg i hovudbygningen, medan dei fleste er spreidd rundt om i byen. Takka vere eit godt utbygt bussnett og bruk av sykkel er ikkje det noko problem. Studentkantine („Mensen“), der ein kan kjøpe billig middag,  finst ved fleire av institutta rundt om i byen. 

Elles er det vel verdt aa nemne at universitetet byr på eit fullspekka tilbod baade når det gjeld sport og andre ting. På „Uni Sport“ er nokre av kurstilboda gratis, medan ein må betale ein „symbolsk sum“ for andre. Her finn ein alt frå eskimorullekurs og volleyball til pilates. 

„Studium Universale“ er eit optimalt alternativ om ein ved sidan av sitt eige studium har lyst til å lære eit nytt språk eller for eksempel må friske opp datakunnskapane sine. For innskrivne studentar er alle kurs, som har dyktige forlesarar og finn stad ein eller to gongar i veka, heilt gratis. Altså eit tilbod ein absolutt skulle nytte seg av!

I tillegg til universitetet er det og fleire „Fachochschulen“ (FH) her i regionen som byr på ei rekkje ulike studium og som alle er lett framkomelege med offentlege transportmiddel frå Bonn. 

Studia kan koste sitt av både tid og krefter, men kva er ikkje da betre etter ein lang dag i forelesingssalen, på laboratoriet eller på lesesalen enn å ta seg ei kald øl i Biergarten på sommaren eller gå på Weihnachtsmarkt` en i tida før jul for å ta ein varm Glühwein? Bonn har ei rekkje Biergärten („ølhager“) der ein kann nyte sommarkveldane, som byen og regionen her normalt sett verkeleg har mange av. Klimaet er generelt mykje mildare her nede enn heime.

Weihnachtsmarkt er noko heilt spesielt og eit fenomen som Tyskland er verdskjent for. Sist i November kvart år blir marknaden bygt opp og blir ståande til vesle-julkvelden. Fyrst og fremst er vel „julemarknaden“ kjent for „Glühwein“ og snadder av alle slag, men her er og mange salsboder  samt tivoli for dei minste, livemusikk og islagt skøytebane. Sjølve byen er og dekorert på ein fenomenal måte der til dømes det gamle rådhuset blir omvandla til ein stor adventskalender. Byen blir nok ikkje utan grunn kalla „die Lichterstadt“.

Ein anna ting som er verdt å nemne er karneval. Bonn er nemleg ein del av den regionen i Tyskland som feirar karneval på skikkeleg vis. Ei veke i Februar samt 11.11. er det berre utkledde mennesker å sjå overalt og karnevalsmusikken jomar ut av alle kneiper og pubar, og det frå grålysninga om morgonen. 

Elles har den tidlegare vesttyske hovudstaden eit veldig koseleg sentrum med ei rekkje kafear, kneiper, restaurantar og butikkar. Vidare er det mange museum her, billig kino, teater, svømmehaller, fitnessstudioer o.s.v.

Om ein skulle få lyst på litt skikkeleg „storby-liv“ er det berre aa hoppe på toget (som tek max. ein halvtime og er gratis for studentar) og reise til Köln som er verdt eit besøk i seg sjølv. Bonn ligg generelt særs sentralt til, både i Tyskland og Europa og har fleire flyplassar i nærleiken.“Kein Problem“ å koma seg verken til eller frå!

Studentlivet –og miljøet er det ingenting å utsetja på. Det florerer med studentar her i byen og det er mykje å vera med på (for eksempel blir det jamnleg arrangert studentparty)!  Folka her i Rheinland er generelt veldig opne og trivelege og det er lett og bli kjend med nye menneske og medstudentar. I tillegg må det nemnast at det er fleire nordmenn her i området. For desse blir det arrangert juleball, jamnlege treff og på 17.mai er vi sjølvsagt samla alle saman.

Det kan kanskje høyre ut som underteikna har stole teksta frå ei turistreklame, men det er rett og slett  berre at ho fall pladask for byen fyrste dag og sidan ikkje har klart å forlate han att. Bonn er ein fantastisk by å bu i og kan berre anbefalast!

